
Om denne boka

Første bok i ny fotballserie!

Bli kjend med to unge fotballgudar: Stein og Storm, som speler i FK Rapitas. I denne boka blir dei vikla inn i ein kvass strid med deira største rivallag: Stutane. Det blir kamp om meisterskapen – men også om mykje meir!

Då eit par gutar frå Stutane stel ballen til Storm, gjer Rapitas-spelarane ei overraskande oppdaging. Og med oppdaginga følgjer det uventa problem. Greier Stein og Storm å konsentrere seg om fotballspelet? Og vil Stein lykkast i å vinne hjartet til Femke, eller vil han aldri kunne bli noko anna enn vennen til veslebroren hennar?


Gerard van Gemert

FOTBALLGUDANE 1
Kampen om pokalen

Frå nederlandsk ved
Anne Lande Peters (MNO)

«Skund deg, då, Stein.» Storm blei utolmodig. Han hadde alt stått eit par minutt og venta på bestevennen sin.

«Ja, ja, ta det roleg», svarte Stein. «Sokken sit heilt skeivt, og det er så ekkelt.» Stein hadde drege av seg støvelen og var oppteken med å få sokken riktig på. Dei hadde først vore heimom etter skulen og bytt klede. No var dei ute på markene og hoppa over småkanalane.

Storm gjekk sakte vidare. Han var ikkje akkurat den mest tolmodige. Samtidig hadde Stein det travelt med å få på seg støvelen igjen.

«Om vi tek den breie kanalen, blir vegen mykje kortare», ropte Storm.

No var Stein klar og sprang til han igjen gjekk side om side med Storm. Storm var bestevennen hans.

«Pøh», sukka han, «han er brei, altså. Og jorda rett før er ikkje akkurat hard heller.»

Storm gliste. «Det er jo det som er kult, jo. Og vi har aldri prøvd det før.»

Stein var ikkje akkurat ein helt i slike situasjonar. Det var noko anna med Storm, som våga alt mogleg. «OK, då», sa han og gav seg.

Stein visste at det ikkje var nokon vits i å motseie Storm. Han dreiv alltid viljen sin igjennom uansett. Dessutan hadde dei avtalt å møte fotballgjengen klokka fire. Om dei tok den lange vegen langs dei smale kanalane, ville dei komme for seint. Han sukka forsiktig så Storm ikkje skulle merke at han mislikte ideen. Dei gjekk saman vidare gjennom enga mot den breie kanalen.

«Korleis trur du det går i kveld?» spurde Stein.

Storm drog på skuldrene. «Eg trur dei taper 0–14», lo han.

Stein kikka irritert på han. «Nei, men seriøst.»

Storm lét som om han tenkte seg om. «Eg trur at … dei taper 0–1 eller 0–2.»

Stein såg uroleg ut. «Meiner du det?» spurde han. Han ville at Storm skulle forklare tipset sitt litt nærmare.

Storm nikka. «Du må ikkje gløyme at dei speler mot ein av dei beste klubbane i verda», la han ut. «Og kva har eigentleg Kick 69 å stille opp med mot Petchwood United? Vi har jo berre Bert Pringel som er på verdsnivå.»

Det måtte Stein også vedgå. Tankane flaug av garde til kvelden. Saman med far og onkel Gert, bestekompisen til far, skulle han til den første semifinalekampen i Champions League.

Storm og han var begge store Kick 69-fans. Fordi dei hadde blitt seriemeistrar førre sesongen, var dei med i Champions League for første gong no. Og så hadde dei jammen meg gått heilt til semifinalen. Petchwood United var tittelforsvararen, og stjernespelaren deira var John Caringham. Han hadde vore toppscoraren i siste verdsmeisterskap.

«Kan hende kan dei fikse det», sa Stein.

Storm drog på skuldrene. «Då må alt klaffe. Og Bert må ha ein god dag.»

Storm stod fast på svartsynet sitt. Bert budde på same plassen som dei, og som ung hadde han også spelt i fotballklubben Rapitas, slik dei no gjorde. Bert Pringel var idolet deira. Stein hadde tre plakatar av han på rommet. «Skulle ønskje eg òg kunne vere med», sa Storm.

Stein var einig. «Onkel Gert prøvde å få tak i ein fjerde billett, men det gjekk ikkje.»

Storm nikka. «Det var dumt, men skikkeleg kult at du kan gå», strålte han.

Onkel Gert arbeidde hos hovudsponsoren til Kick 69 og hadde derfor fått tak i tre billettar. Han hadde også fått ordna med at bedrifta sponsa laget til Stein og Storm. Det var faktisk ganske kult å gå rundt med same sponsornamn på skjorta som Kick 69.

Stein fekk sommarfuglar i magen når han tenkte på kampen. Berre dei ikkje blir slakta, tenkte han. Stein stira bort på den andre sida av kanalen. Han rista på hovudet og kikka på Storm, som stod og smilte.

«No, Stein, det blir litt av eit hopp», sa han og lo. «Du først eller eg først?»

«Ingen av delane», svarte Stein engsteleg.

Storm storlo. Han visste godt at kompisen eigentleg ikkje likte å hoppe over kanalar i det heile teke. «Om vi må gå heile vegen rundt, kjem vi i alle fall for seint til gjengen.»

Det visste nok Stein også, men han var frykteleg redd for å hamne i grøfta. Men no hadde han ikkje lenger noko val.

«Då hoppar eg først», avgjorde Storm.

Han gjekk langs kanalen og fann ein stad der bakken var hard, slik at han kunne ta god sats og ikkje søkke ned i jorda. Han sette ein pinne ned i bakken der han ville ta sats. Slik hadde han eit punkt han kunne peile seg inn mot under tilløpet. Så gjekk han om lag tjue meter tilbake og sette i gang å springe. Stein følgde med og beundra vennen som våga spranget utan å nøle.

Storm fekk opp farten og nådde punktet der han skulle ta sats. Han flaug gjennom lufta, over kanalen og greidde med nød og neppe å nå andre sida. Han lét seg falle framover. Så fór han opp og jubla. Hoppet var vellykka!

«Ikkje verst, hæh?» skreik han til Stein. «Nei, det skal vere sikkert», mumla Stein, som berre blei meir og meir usikker.

«No du, Stein.»

Stein sukka djupt endå ein gong. Musklane i beina kjendest som gelé. Han gjekk endå lenger tilbake enn det Storm hadde gjort. Han kunne springe fortare enn Storm og burde derfor vere i stand til å hoppe lenger enn det Storm gjorde. Men Storm var ikkje redd, slik han sjølv var, og det var den store forskjellen.

«Kom igjen, Stein», heia Storm på han.

Stein sette på sprang og spente ifrå. Då han sveva i lufta, skjønte han at farten var for låg. Han kasta likevel beina fram for å rekke kanten. Det gjekk akkurat, men fordi han hadde strekt beina for langt fram, mista han balansen. Føtene landa perfekt i graset, men kroppen fall langsamt bakover.

Storm såg det og prøvde å gripe han, men var for sein. Med eit plask landa Stein i vatnet. Storm heldt handa for munnen. Først av sjokk og så av latter.

Stein dukka heilt under og kom sprutande opp igjen. Håret var fullt av planter. Storm slo seg på knea og lo. Stein såg veldig sinna ut, og det gjorde at Storm måtte le endå meir.

«No ser du vel», skreik Stein, mens han slo i vatnet med armen. «No ser du vel, at denne kanalen er for brei.»

Storm hadde ramla på bakken av latteren, men sa, mellom to lattersalver: «Ikkje for meg, Stein.»

Stein kom seg fram til kanten av kanalen, og Storm reiste seg for å hjelpe vennen opp.

«Du vil vel skifte?» spurde Storm. Han gjorde ein grimase, for Stein stinka lang veg.

Stein sa ingenting, men sende Storm eit drepande blikk.

Dei gjekk tause heimover. Av og til kikka Storm på Stein og spruta ut i latter. Stein blei sintare og sintare og nekta å snakke.

